1. Bakteriyaların əsas formaları.
Bakteriyalar formalarına görə müxtəlif olur. Kürəvi, çöpşəkilli, qıvrım və sapvari bakteriyalar fərqləndirilir. Kürəvi bakteriyalar və ya koklar kürə formasında olurlar. Bölünmə prosesində bakteriya hüceyrələri bəzən öz aralarındakı əlaqəni itirmir, beləliklə də bir – birilə münasibətinə görə müxtəlif cür yerləşirlər:
a) Mikrokoklar ( yunanca, micros – kiçik ) – bir müstəvi üzrə bölünərək tək – tək yerləşirlər;
b) Diplokoklar ( yunanca, diplos – qoşa, cüt – cüt ) – bir müstəvi üzrə bölünərək cüt – cüt yerləşirlər;
c) Streptokoklar ( yunanca, streptos – zəncir ) – bir müstəvi üzrə bölünərək zəncir şəklində yerləşirlər;
d) Tetrakoklar – bir – birinə perpendikulyar iki müstəvi üzrə bölünərək dörd – dörd yerləşirlər;
e) Sarsinlər ( latınca, sarcina – bağlama, tay ) – biri – birinə perpendikulyar üç müstəvi üzrə bölünərək üst – üstə yığılmış yük tayları şəklində olurlar;
f) Stafilokoklar ( yunanca,staphyle – üzüm salxımı ) – bir – birinə perpendikulyar iki müstəvi üzrə bölünərək üzüm salxımını xatırladan, formasız yığınlar şəklində yerləşirlər.
Çöpvari bakteriyalar və ya çöplər çubuq formasında olurlar. Bunlar da bir –birinə münasibətdə yerləşməsinə görə müxtəlif olur. Bəzən tək – tək nizamsız yerləşirlər ( məsələn, bağırsaq çöpləri ). Uc hissələri ilə birləşmiş cüt – cüt yerləşən bakteriyaları diplobasillər ( məsələn, klebsiellalar ), zəncir şəklində yerləşən bakteriyaları isə streptobasillər adlandırırlar (məsələn, qara yaranın törədicisi ). Çöpvari bakteriyaların hüceyrələrinin ucları bəzən girdə, bəzən kəsilmiş, bəzən isə sivriləşmiş formalarda ola bilər. Bəzi koklar nisbətən uzunsov formada ola bilər ( kokobasillər ). Çöpvari bakteriyaların bəzilərinin sitoplazmasında xüsusi dənələr, eləcə də sporalar vardır. Belə hallarda bakteriya hüceyrəsi müvafiq sahələrdə şişkinliklərə malik olur. Məsələn, difteriya törədicisinin sitoplazmasındakı volyutin dənələri bakteriya hüceyrəsinə toppuzabənzər forma verir. Bəzi anaerob bakteriyaların sitoplazmasındakı sporalar isə onlara iyşəkilli forma verir (məsələn, Clostridium cinsi ). Ümumiyyətlə, spora əmələ gətirən aerob çöpvari bakteriyaları basillər, anaerob bakteriyaları isə klostridilər adlandırırlar (closter – iy ). Bəzi çöpvari bakteriyalar əyilmiş, vergülü xatırladan formada olurlar, bunlara vibrionlar deyilir ( məsələn, vəbanın törədicisi ).
Qıvrım bakteriyaların hüceyrələri qıvrım, spiral şəklində olur. Qıvrımların sayı bir və ya bir neçə ola bilər. Qıvrım bakteriyalara spirillər, kampilobakteriyalar və helikobakteriyalar aiddir.
Sapvari bakteriyaların hüceyrələri uzun sap şəklində olur. Bunun hesabına onlar çox böyük uzunluğa malik olurlar. Bəzi bakteriyalar, xüsusən çöpvari bakteriyalar uzun sapvari formalar əmələ gətirə bilər. Buna filamentasiya deyilir. Məsələn, legionellaların hüceyrələri 50 mkm - ə qədər uzunluqlu filamentlər əmələ gətirə bilirlər.
2. Qidalı mühitlər və onların təsnifatı.
Tədqiq edilən materialdan mikrobun təmiz kulturasını almaq və onun müxtəlif xassələrini öyrənmək məqsədilə qidalı mühitlərdən istifadə edilir.
Alınma mənbələrinə görə qidalı mühitlər  üç qrupa  bölünür:
1) Heyvan mənşəli; ət, süd, yumurta, qan, öd və başqa məhsullardan hazırlanan qidalı mühitlər;
2) Bitki mənşəli; kartof, yerkökü, kələm, noxud, arpa, qarğıdalı və başqa məhsullardan hazırlanan qidalı mühitlər
3) Məlum kimyəvi tərkibə malik müxtəlif üzvi və qeyri – üzvi birləşmələrdən hazırlanan qidalı mühitlər.
Heyvan və bitki mənşəli qidalı mühitlər tərkiblərinin mürəkkəb olmalarına, yəni standart və məlum kimyəvi tərkibə malik olmamalarına baxmayaraq mikrobioloji təcrübədə geniş tətbiq olunur.
Sintetik qidalı mühitlərdən isə nisbətən az istifadə olunur. Onlar mikrob hüceyrəsinin maddələr mübadiləsini öyrənmək məqsədilə tətbiq edilir.
Konsistensiyasına görə qidalı mühitlər üç cür olur: bərk, maye (duru) və yarımmaye.
Bərk qidalı mühitləri də maye qidalı mühitlərdən hazırlayırlar. Əvvəlcə maye qidalı mühit hazırlanır, sonra ona bərkidici (yapışqanvarı maddələr) əlavə edilir.
Tətbiq məqsədinə görə qidalı mühitlər üç qrupa bölünür:
1. Adi, sadə və yaxud universal qidalı mühitlər; 
2. Xüsusi, seçici və ellektiv qidalı mühitlər. Bunlara selektiv və sintetik qidalı mühitlər də daxildir; 
3. Differensial – diaqnostik qidalı mühitlər.
Adi, sadə və ya universal qidalı mühitlər
Adi qidalı mühitlərdə mikroorqanizmlərin demək olar ki, əksəriyyəti bitdiyi üçün onlardan daha geniş istifadə edilir və ona görə də, bu mühitlərə universal və ya 
ümumi qidalı mühitlər deyilir. Adi qidalı mühitlərə ətli – peptonlu bulyon, ətli – peptonlu aqar və ətli – peptonlu jelatin daxildir. Demək olar ki, sintetik qidalı mühitlərdən başqa, bütün qidalı mühitlərin əsasını adi qidalı mühitlər təşkil edir. Hazırlanmış ətli – peptonlu bulyonun üzərinə müxtəlif maddələr əlavə etməklə müvafiq qidalı mühitlər əldə edilir.
Xüsusi, seçici və ya ellektiv qidalı mühitlər
Belə mühitlərdə müəyyən növ bakteriyalar digər bakteriyalara nisbətən daha yaxşı inkişaf edir. Ona görə də, hər bir növ bakteriyalar üçün ellektiv və ya seçici sayılan xüsusi qidalı mühit hazırlanılır. Məsələn, kokklar şəkərli, zərdablı və qanlı mühitlərdə, vəba vibrionları peptonlu qələvi suda, brusellalar qaraciyərli mühitlərdə, qarın yatalağı və paratif bakteriyaları ödlü bulyonda və s. yaxşı inkişaf edir.
Differensial – diaqnostik qidalı mühitlər
Miroorqanizmlərin proteolitik, saxarolitik, hemolitik və digər xassələrinə əsasən onun növünü təyin etmək üçün mikrobioloji təcrübədə differensial – diaqnostik qidalı mühitlərdən istifadə edilir. Bu mühitlər də konsistensiyasına görə bərk və maye halında olur. Hissin əlvan sırası, indikatorlu süd, indikatorlu ətli – peptonlu bulyon, indikatorlu peptonlu su və s. maye differensial – diaqnostik mühitlərdir. 
 Bərk mühitlərdən isə Endo, Levin, Ploskiryev (baktoaqar – J) mühitlərini, qanlı aqarı, Potberq mühitini, bismut – sulfit aqarı (Vilson – Bler mühiti) və başqalarını misal göstərmək olar.
3. Qüsurlu faqlar. Lizogeniya haqqında anlayış, onun mexanizmi. Faq konversiyası.
Faqlar – bakteriyaların və digər mikroorqanizmlərin daxilində inkişaf edərək çoxalır və müəyyən şəraitdə onların məhvinə (lizisinə) səbəb olurlar.
Mülayim faqın bakteriya hüceyrəsi ilə qarşılıqlı təsiri heç də həmişə lizislə nəticələnmir. Mülayim faqların bəziləri bakteriya hüceyrəsinə daxil olduqdan sonra onun nuklein turşusu bakteriya hüceyrəsinin xromosomu ilə inteqrasiyalaşır. Bu zaman bakteriya hüceyrəsi məhv olmur. Bakteriya xromosomu ilə birləşmiş vəziyyətdə olan faq nuklein turşusu profaq adlanır. Tərkibində profaq saxlayan hüceyrə bölünərkən genomun tərkibindəki profaq sinxron replikasiya olunur və beləliklə, sonrakı nəsilə ötürülür. Bakteriya hüceyrəsinin faqla (profaqla) belə simbiozu lizogeniya, tərkibində profaq saxlayan hüceyrə isə lizogen bakteriya adlanır.
Lizogeniya vəziyyətində profaqın bakteriya hüceyrəsi xromosomundan ayrılaraq virulentli faqa çevrilmək qabiliyyəti saxlanılır. Belə hallarda lizogen bakteriya yetkin faq hissəciklərinin əmələ gəlməsi ilə lizisə uğrayır. Profaqın virulentli faqa çevrilməsi və beləliklə də, lizogen bakteriya kulturasının lizisi müxtəlif amillərin, xüsusən radioaktiv şüaların təsirindən kifayət qədər sürətlənir.
Tərkibində bakteriyaların müəyyən bir əlamətini təmin edən geni daşıyan qüsurlu faqlarla lizogeniya baş verdiyi təqdirdə lizogen bakteriya yeni xüsusiyyət qazanır. Bu yolla bakteriyalar toksin əmələ gətirmə xüsusiyyəti kəsb edə bilər, eləcə də yeni morfoloji, antigen və s. xüsusiyyətlər kəsb edə bilər. Buna faq konversiyası, yaxud lizogen konversiya deyilir.
Qüsurlu faqlar – yetkin faq hissəcikləri əmələ gətirmək qabiliyyəti olmayan mülayim faqlardır. Tansduksiyaedici faqlar kimi onlar gen mühəndisliyində istifadə edilir. 
4. Suyun mikrofloası və sanitar göstərici mikroorqanizmləri 
Suyun mikroflorası ilk növbədə onun hansı rezervuarda olmasından asılıdır. Açıq su hövzələrinin (axar çayların, göllərin, dənizlərin) suyuna mikroorqanizmlər əsasən insanların və heyvanların ifrazatları ilə çirklənmiş torpaqdan daxil olur. Qrunt sularda mikroorqanizmlər adətən çox az miqdarda olur, belə ki, bura su torpaqdan süzülərək toplanır. Mərkəzləşdirilmiş su kəməri suyu ancaq müəyyən su mənbələrindən götürülür və adətən zərərsizləşdirilir (xlorlaşdırılır), başqa sözlə su kəməri suyu üzərində mikrobioloji nəzarət mövcuddur və o, sanitariya normaları ilə tənzimlənir.
 İnsan sağlamlığına təsir göstərə bilən su amillərindən biri də çirkab sularıdır. Zərərsizləşdirildikdən sonra dəniz və çaylara axıdılan çirkab suları onların çirklənmə mənbəyi ola bilər. Odur ki, çirkab suları da müəyyən hallarda sanitar bakterioloji müayinə obyekti ola bilər. 
Su təchizatı üzərində cari nəzarət zamanı, bəzən isə epidemioloji göstərişlər olduqda suyun sanitar – mikrobioloji müayinəsi aparılır. Bağırsaq çöpləri (Escherichia coli) suyun sanitar göstərici mikroorqanizmidir. Suyun sanitar mikrobioloji müayinəsində aşağıdakı göstəricilər təyin edilir. 
1) 1 ml suda olan bakteriyaların ümumi sayı, yəni ümumi mikrob ədədi (100 – dən artıq olmamalıdır); 
2) sanitar göstərici mikroorqanizmin (E. Coli) sayına əsasən təyin edilən koli – titr və koli – indeks; Koli – titr bağırsaq çöpü rast gəlinən suyun ml – lə ən az miqdarına deyilir. Koli – indeks isə 1 ml suda olan bağırsaq çöplərinin sayını ifadə edir. 
3) epidemioloji göstərişlər olduqda isə suda patogen mikroorqanizmlər təyin edilir. 
Sanitar normativlərə əsasən su kəməri suyunun koli – titri 300 – dən, koli – indeksi 3 – dən, mikrob ədədi isə 100 – dən çox olmamalı, patogen mikroorqanizmlər aşkar edilməməlidir. 
Su heyvan və bitki aləminin müxtəlif nümayəndələrinin təbii yaşama məskənidir. Çayların, göllərin, dənizlərin, okeanların suyunda bütün mikroorqanizmlərin: skotobakteriyaların, fotobakteriyaların, arxibakreiyaların, göbələklərin, aktinomisetlərin, ibtidailərin, virusların nümayəndələrinə rast gəlmək olar. 
Ekoloji baxımdan su mənbələrinin bütün mikroflorası iki qrupa bölünür: 
1. Avtoxton flora, yəni daimi suda yaşayan və orada artıb çoxalan mikroorqanizmlər;
2. Alloxton flora. Bu mikroorqanizmlər suda xaricdən, onun müxtəlif mənbələrdən çirklənməsi nəticəsində qarışırlar. 
Su mühitinə uyğunlaşmış mikroorqanizmlərdən, sularda, daha tez – tez tapılanlara Micrococcus candicans, Micrococcus roseus, Sarsina lutea, Bacterium aquatilis comuris, Pseudomonas fluorescens, Proteus cinsinin, Leptospira növünün bəzi nümayəndələrini, Serrasia marcescens, Bacilus cereus, Bacilus mycoides, Chromobacterum, Clostridium cinsinə mənsub olan bakteriyaları və b. göstərmək olar. 
Suyun zərərsizləşdirilməsi üçün müxtəlif üsullardan istifadə olunur. Bunlardan ən effektlisi suyun sterilizasiyasıdır. Bu zaman orada bütün mikroorqanizmlər, o cümlədən onların sporaları da məhv olur. 
Su qaynadıldıqda oradakı mikroorqanizmlərin əksəriyyəti məhv olduğundan qaynatmanı da etibarlı zərərsizləşdirmə üsulu hesab etmək olar.Su kəməri suyunu əsasən xlorlaşdırmaqla zərərsizləşdirirlər. Bəzi hallarda suyun ozonlaşdırılması və ya ultrabənövşəyi şüalarla şüalandırılması tətbiq edilir. 

